
Via da god Tretschinas-Munt - decisiun da princip e glista da submittents 
La via da god da Munt-Tretschinas a Zernez es in ün nosch stadi e sto gnir refatta. La radunanza cumünala dals 
2 december 2024 ha deliberà ün credit d’investiziun in l’import da 280'000 chf per quist proget. Il proget vain 
contribui finanzialmaing tras l’uffizi da god e privels da natüra chantunal. La suprastanza cumünala ha acconsenti 
l’inizi dal proget e la glista da submittents per quistas lavurs chi sun previssas dürant la stà/utuon 2025. 
 
Cumprita agregat per far pista da chaminar, schlitra, etc. - dumonda da credit supplementar 
Dürant quist inviern es gnüda optimada la preparaziun da las pistas da chaminar e da schlitra. Ils tragets nu sun 
plü gnüts rumits cun fargun e schlavazzun, dimpersè cumprimi e splattütschà cun ün agregat adattà. Tras quist 
proceder es la qualità e la sgürezza per chaminar gnüda augmantada. Dürant l’inviern passà s’ha pudü far fich 
bunas experienzas cun ün agregat fittà. La suprastanza cumünala ha deliberà ün credit supplementar in l’import 
da 29'000 chf per la cumprita d’ün tal agregat.  
 
Sistem manisaziun (Prozessleitsystem), Susch - installaziun sistem da process - surdattas da lavurs 
Per proseguir culla seguond’etappa dal sistem da process e la survaglianza dal provedimaint d’aua a Susch ha il 
cumün surdat las prosmas incumbenzas. Las lavurs da montascha ed installaziun dal sistem sun gnüdas surdattas 
a la ditta specialisada STEBATEC Züllig AG, Rheineck e las lavurs d’electriker a la firma indigena Electra Buin SA, 
Zernez.  
 
Renovaziun restorant Center da Sport, Zernez - surdattas da lavurs 
Dürant l’on 2025 esa previs da sanar il restorant dal Center da Sport a Zernez. Il gremi respunsabel ha surdat las 
lavurs da pittur a la firma Roman Bühler, Zernez, las lavurs d’electriker a la firma Electra Buin SA, Zernez e las 
lavurs da falegnam a la firma Bezzola AG, Zernez. 
 
Producziun e transports da ziplas 2025 - surdattas da lavurs 
Per garantir üna buna qualità da ziplas pel provedimaint central da chalur in Cul a Zernez es gnüda surdatta la 
producziun da ziplas per l’on 2025 a la firma Fritz Bott impraisa forestala, Valchava. Ils transports da la laina 
raduonda sun gnüts surdats a la ditta Alfons Mayolani AG, Zernez. 
 
Sanaziun sarinera Zernez - surdattas da lavurs    
In connex cul proget da la sanaziun da la sarinera Zernez sun gnüdas surdattas las lavurs da pittur a la firma 
Roman Bühler, Zernez e las lavurs d’asfalt a la firma Hew AG, Zernez.  
 
Deponia Sfuondrà, Zernez - examinaziun secundara - surdatta da lavur 
Tenor decret da l’uffizi per la natüra e l’ambiaint Grischun es il cumün stat oblià da laschar executar l’anteriura 
deponia Sfuondrà, Zernez. Las prümas examinaziuns s’ha manà tras dürant il 2024. L’uffizi chantunal ha tut 
posiziun süls prüms resultats e pretenda, cha in ün seguond pass vain examinà e masürà in detagl l’aua da fuond. 
La lavur per l’examinaziun es gnüda surdatta a la firma specialisada Impergeologie AG, Brail. 
 
Parkegi plazza da la Staziun, Zernez - lavurs d’indschegner - surdatta 
La radunanza cumünala dals 2 december 2024 ha deliberà ün credit d’investiziun per refar la plazza da parcar in 
staziun a Zernez cun üna vetta d’asfalt. Ils parkegis dessan implü gnir marcats e signalisats. La lavur 
d’indschegner per elavurar ün preproget cul concept cumplessiv da parcar es gnüda surdatta a la ditta Caprez 
Ingenieure SA, Zernez. 
 
Brail parcella no. 399 - spostamaint infrastructura - lavurs d'indschegner - surdatta 
In connex cun la surfabricaziun da la parcella no. 399 a Brail es il cumün in dovair da spostar lingias 
d’infrastructura (aua, chanalisaziun, forz’electrica eui.). Las lavurs d’indschegner per la planisaziun, execuziun 
fin e cun finischun dal proget sun gnüdas surdattas a la firma Caprez Ingenieure SA, Zernez. 

Permiss d’ustaria ed allogi 
Il Cumün da Zernez ha acconsenti a partir dals 1. mai 2025 ad Ursula Thomas da Zernez ün permiss d’ustaria ed 
allogi per la Chamonna Vill’Elsa in Ova Spin a Zernez.   
 
Radunanza cumünala - tractandas provisoricas dals 4 gün 2025  
La suprastanza cumünala ha decis provisoricamaing da vulair manar seguaintas tractandas in radunanza 
cumünala dals 4 gün 2025: 
. Approvaziun dal rendaquint finanzial dal Cumün da Zernez per l’on da gestiun 2024 (bilantsch, quint da success 
e quint d’investiziuns) cun approvaziuns ed infuormaziuns da rendaquints da credits approvats 
. Approvaziun d’ün contrat supplementar da concessiun da dret d’aua per l’Ova da Sarsura a favur da l’OESS SA 
(Ouvra Electrica Susasca Susch SA) per legalisar ün augmaint d’adöver d’aua da 900 sün 1020 l/s 
. Preparaziun e deliberaziun d’üna nouva ledscha da taxas da fabrica a man d’üna votaziun a l’urna. 
 
Il Cumün da Zernez ha acconsenti ils seguaints permiss da fabrica: 
- Parcella no. 3255, cità da Turich, Lavin - tet sur s-chala externa 

 


